
        
            
                
            
        

    
	Ө. ЧИМЭД

	 

	ГЭЛЭГБАЛСАНГИЙН БҮТЭЭЛ - АМЬДРАЛЫН ТУХАЙ

	 

	“Шинжлэх Ухаан, Дээд Боловсролын Хүрээлэнгийн эрдэм шинжилгээний хэвлэл” Улаанбаатар хотноо 1961 онд Ц. Дамдинсүрэн эрхлэн хэвлүүлсэн “ГЭЛЭГБАЛСАН : Ерөөлүүд” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЕРӨӨЛЧ ГЭЛЭГБАЛСАНГИЙН ТУХАЙ

	ГЭЛЭГБАЛСАНГИЙН БАГА НАС

	Гэлэгбалсан, өөрийн амьдралын түүхийг бичиж үлдээсэн баримтгүй. Түүний түүхт үйл амьдралыг нарийн тодорхой мэдэх, Гэлэгбалсангийн ойрхон төрөл садан болох Даамай гэдэг хүн байсан боловч тэр саявтар нас баржээ. Гэлэгбалсан бол ерөөлчийн хувиар их алдаршсан хүн бөгөөд түүний үйл амьдралын үнэн товч байдлыг сурвалжлан бичихэд төдий л мөхөстөх зүйлгүй байна. Үүнд: Гэлэгбалсан, ардын хувьсгал мандаад 3 жил болоход амьд байжээ. Гэлэгбалсантай нэг нутаг, сайн таних хөгшдийн яриагаар Гэлэгбалсан бол олноо өргөгдсөний арван гуравдугаар (1923) оны гахай жилийн зудын өвөл нас баржээ. Энэ нь дараах баримтаар үзвэл: Түшээт хан аймгийн Түшээт ван Лхамсүрэнгийн хошууны 1922 оны хүн, хөрөнгийн дэлгэрэнгүй дансанд: "Гэлэгбалсан нас 76, өрх 3, ам 5, адуу 1, тэмээ 1, үхэр 2, хонь 20" гэж бичжээ.

	Иймд Гэлэгбалсан, Манжийн Төр гэрэлтийн 26 дугаар он, улаан морин жил (1846 он) төрж, олноо өргөгдсөний арван гуравдугаар (1923) онд нас барсан нь нотлогдож байна. Гэлэгбалсан хуучин Түшээт хан аймгийн Түшээт вангийн хошууны нутаг (одоогийн Дундговь аймаг, Сайхан-Овоо сум) Онги голын хөвөөнд тайж Бироозанын хамжлага болох ард Бавуугийн тавдугаар хөвүүн болж төржээ. Эцэг Бавуу язгуурын малчин ард, дунд зэргийн хөрөнгөтэй байжээ. Түүний дөрвөн ах нь тус тус гэр, хөрөнгөтэй айл байжээ.

	Гэлэгбалсан нас барахдаа хэлсэн нь: «Бид нэгэн эцэг эхийн таван хөвүүн байсан юм. Тэгээд миний ах нар нас барахдаа анх эхээс цувж төрсний адил хамгийн ахаас эхлэн дараалж нас барцгаасан юм. Би хамгийн отгон хөвүүн нь бөгөөд одоо хамгийн сүүлд нь зүй ёсоор их насалж, ертөнцөөс хагацав» гэж хэлээд нас баржээ. Бавуугийн таван хүүхэд ингэж дараалан үхсэн нь үнэн бөгөөд ах дүү хүмүүс ийнхүү дэс дараалан төрсний адил дэс дараалан үхсэн явдал ер сонсогдоогүй гэж сонирхон үзэж байжээ. Гэлэгбалсан арван нас хүртэл эцэг эхийн гар дээр хүмүүжиж явжээ. Гэлэгбалсан ухаан сэргэлэн цовоо, даруу номхон, эцэг эхдээ их элбэрэлтэй, ухаалаг хүүхэд байв. Эцэг эх нь отгон хөвүүн Гэлэгбалсандаа хайртай тул эрдэмтэй лам болгоно гэж түүнийг арван хэдэн насны үед мөн хошууны Онги голын гурван хийдийн хойд хийд «Хотол өглөгт сүм»-д шавилан суулгаж төвөд ном үзүүлсэнд, түдэлгүй түргэн ойлгох, цээжлэх авьяас бүхий нь илэрч байжээ. Гэвч Гэлэгбалсан эцэг, эхээ санаад хийдээс оргон, гэр мал дээр ирж эцэг, эхийн хамт амьдран явахын зэрэгцээгээр монгол бичгийг сонирхож аль мэдэх хүнээр хэлүүлэх буюу идэвх хичээлээ гаргаж оролдсоор бичиг бага зэрэг төсөөлөх болж, албаны зар бичиг хуудсыг давгүй сайн гарган унших болжээ.

	 

	ГЭЛЭГБАЛСАН, ГАДААД УЛСАД ЯВАХЫГ СОНИРХСОН НЬ

	Гэлэгбалсан хорин хэдэн настайдаа гадаад газар орныг үзэх ба амьдралаа дээшлүүлэхийн тул Хятадын Жанчхүү (Чуулалт хаалга), Бээжин хот, Шин-тэй, Алшаа яам гэх зэрэг хотонд бусдаас тэмээ хөлслөн авч, Хятадын худалдаачны жин тээвэрлэн бараа, будаа гурил авчрах зэргээр хэд хэдэн удаа нааш цааш явсаар, анхандаа ашиг олж амьдрал хөрөнгийн байдал дээшилсэн гэх боловч эцэстээ иргэн, монгол хүмүүст өр алдаж, хувийнхаа бүх хогшил хөрөнгөөр төлж гүйцэлгүй, багаараа төлүүлэхэд хүрч байжээ.

	Гэлэгбалсан ингэж жин тээж, гадаадад явахдаа хятад барын хэвлэл болох монгол, төвөд хэлний ном судар, түүх намтар, цадиг зэргийг авчирч түүнээ их л уншин судалж бусдад сайхан ярьж өгдөг байжээ. Гэлэгбалсан аян жинд явсаар, өр алдаж хөрөнгөө дуусгаад, үлдсэн хогшил нь нэг муу гэр, унах морь, ус авах тэмээ нэгийн төдий, түүнд хэрэг болох эсэхийг мэдэхгүй бяцхан хар болсон судар номууд хураалттай байсан юм гэнэ. Тэгээд Гэлэгбалсан нэгэн үе ингэж доройтон хоосорч, гачигдах дутагдахын зовлон үзэж, нэр хүнд нь буурч, ялангуяа сүм хийдийн талынхан хүн гэж үзэхгүй, өрний тулам, өөдгүй амьтан гэж байжээ.

	 

	ГЭЛЭГБАЛСАНГИЙН ЕРӨӨЛЧ БОЛСОН НЬ

	Гэлэгбалсан гучаад насны үедээ өөрийн амьдралыг дээшлүүлэхийн тул элдэв арга сүвэгчилж, цуглуулан хадгалсан ном, ардын аман өгүүлэл (зохиол) үлгэр, оньсого ерөөл, магтаал, ялангуяа "Үлгэрийн далай", "Саран хөхөө" ямар нэгэн түүх намтар, цадиг, тууж зэргийг уншин судалж явсаар, бага сага ерөөл хэлж чадах болсонд нутгийн ардууд ихээхэн сонирхож ерөөлгөх болсон зэргээс Гэлэгбалсангийн нэр хүнд дээшилж амьдралд нь тус болжээ. Тэгтэл тэрхүү Онгийн гурван хийдийн дунд хийдийн Номч ноён хутагт лам, Гэлэгбалсанг сайн ерөөлч болж байгааг сонсоод дуудан ирүүлж, ерөөл ерөөлгөж туршсанд үнэхээр сайхан ерөөлийг түдэлгүй хэлж чадсан тул сайшаан үзэж, тэрхүү хутагт лам: "Чи одоо хөдөө битгий яв, хийдэд суу" гэжээ. Уг ерөөлийг юуны тухай ерөөсөн нь тодорхойгүй юм. Бодвол лам, сүм, хуврагуудыг магтсан болов уу гэж ярина. Гэлэгбалсан энэ үед гуч гаруй настай хашир догь хүн болжээ.

	 

	ГЭЛЭГБАЛСАН ХИЙДЭД ҮРГЭЛЖЛЭН СУУСАН НЬ

	Гэлэгбалсан тэгж хутагт ламын даалгаврыг дагаж хийдэд суухдаа төвөд ном гол болгон үзэх боловч монгол бичгийг орхисонгүй хослон үзэж суухдаа, амьдрахын эрхээр хийдийн жас жавын өмнө хойно зарцлагдан хүчээ үнэлж, жас жавын өмнөөс хөдөө ардуудаас бадар хандив барих ажлаар явахад хэнээс ч илүү их юм олж ирдэг байжээ. Учир нь Гэлэгбалсанг бадар барихад ардууд юмаа харамгүй өгдөг байжээ. Энэ нь Гэлэгбалсангийн сайхан ерөөл хэлдгийн ач юм. Гэлэгбалсан бадар барьж явахдаа тэр айлын мал сүрэг, идээ өрнөн дэлгэрч, энхжин жаргах сайн сайхан бэлэгтэй, дэмбэрэлтэй үг хэлж ерөөхөөс биш, харин бусад бадарчны адил шаардах шахах буюу уруул амаа дэвсэх хүртэл гуйж авдаггүй байсан гэжээ.

	Гэлэгбалсан хийдэд сууж байхдаа лам нараас аман зохиолуудыг цуглуулж авах, үлгэр оньсогыг өөрөө ярих, бусдаар яриулах, хэрмэл бадарчныг хүртэл өргөн хүндэтгэж, өөрийн байгаа газартаа ирүүлээд хэдэн хоногоор хоол унд идүүлж, элдэв сонин юм яриулж тэмдэглэн авдаг хачин өөр байдалтай хүн байсан юм. Энэхүү Ноён хутагтын хийд, Барь хамба ламын хийд энэ хоёр хийд Онгийн голын урд хойд хөвөөнд айл оршиж байсан тул энэ хоёр хийдэд мянга шахам лам шавилан суухад Гэлэгбалсангаас өөр монгол бичиг мэдэх лам байгаагүй учраас хошууны тамгын газраас хийдийн даа лам Лайдамба (хэргэмтэн) нарт бичиг тушааж ирэхэд Гэлэгбалсангаар уншуулж, хариу өргөх бичгийг Гэлэгбалсангаар зохиолгон бичүүлж явуулдаг байжээ. Энэ учраас Гэлэгбалсанг монгол бичиг мэддэгийн хувиар нь харын тал (төр)-тай харилцах явдалд ашиглахын тул Гэлэгбалсанг Барийн хийдийн дэмчийн тушаалд дэвшүүлэн хэрэглэжээ. Гэлэгбалсан харьяат засаг ноён, түүний тамгын газарт хийдийн өмнөөс төлөөлөн бичиг буюу биеэр харилцах хэрэгт үргэлж явж, уул зорьсон хэргээ заавал бүтээдэг байсан гэнэ.

	Гэлэгбалсан, тамганд бараалхах хэрэгтэй гэж шар хүрэм өмсөөд шогшиж явдаг сан гэж өвгөд ярилцана. Тэгээд сүм дуган барих мужаан иргэдтэй хятад хэлээр ярилцаж байсан гэх ба бас автономийн тэргүүн оны үес, хаант Оросын худалдаачин Соном орос гэдэг мөн хийдэд очиход Гэлэгбалсан уулзаж, оросоор мэндэлж, гар барьж худалдаа наймааны тухай орос тоо хэлж байсан гэнэ.

	 

	ГЭЛЭГБАЛСАНГИЙН ЕРӨӨЛ ХЭЛЭХ ОЮУН БИЛЭГ УЛАМ ӨРНӨЖ, АЛДАРТАЙ ЕРӨӨЛЧ БОЛСОН НЬ

	Барь ламын хийд "Хотол өглөгт сүм"-ийн сангийн дуганыг шинээр барьж дуусаад мялаахад, Гэлэгбалсан салга гартаа урт хадаг дээр үндсэн хултай айраг барьж, сөөнгөдүү боловч тодхон үгээр нэг цаг шахам ерөөхөд дуган дүүрэн суусан лам нарын нүднээс нулимс асгаруулан чадсан юм гэнэ. Үүгээр Гэлэгбалсан алдартай сайхан ерөөлч болох нь тодорч, ойр орчмын сүм хийд, хошууны нийт ардын дотор алдаршин улмаар залгаа аймаг, хошуу, Баруун хүрээ, Ламын гэгээний гэх зэрэг орон газрууд хүртэл сонирхон сонсож, Гэлэгбалсанг олон удаа урин аваачиж ерөөлгөж байжээ.

	 

	ГЭЛЭГБАЛСАНГ СОРЬСОН НЬ

	Хошууны ноён түшээт чин ван Шагдаржав (Автономит засгийн Сангийн Яамны тэргүүн сайд байсан), Гэлэгбалсан сайн ерөөлч болсон гэж хэлэлцэхийг сонсоод сорьж үзье гэж тахар (зарлага) явуулж, хурдлан дуудуулсанд Гэлэгбалсан ирж, ноёны ордонд бараалхан орж, ноёны амгаланг эрж сөгдөхийн хамт ноён «болно, болно» гээд золгуулсан ч үгүй хажуугаас нэгэн хиа хадаг, архи барьж, суулгалгүй тийм юмны тухай ерөөсүгэй гэж шууд тулгахад түгдэрсхийн зогсож, хормойгоо чичирхийлэн байсаар, ерөөлөө хэлж эхэлмэгц гадуур байсан хүмүүс ордны ойр ирж чагнахад, тэдгээрийг хөөн зайлуулж байжээ. Чингээд Гэлэгбалсан их л урт удаан ерөөж дууссанд ноён сайшааж, хайр шагнал хүртээсэн юм гэнэ билээ. Чухам юуны тухай ерөөлгөсөн нь одоо хүртэл илрээгүй, угаас нууцалсан юм гэж сонссон. Зарим хүний хэлэх нь Дэлгэрхангай (Инил) уулыг ерөөлгөсөн юм гэнэ билээ гэж хэлдэг, энэ нь тааварласан хэрэг биз. Ямар ч гэсэн тэгж сорьж ерөөлгөсөн нь сэжиггүй үнэнтэй хэрэг ээ.

	Гэлэгбалсан анх ноёныг дуудуулахад надаар ерөөл хэлүүлэх байх гэж мэдсэн нь зайлшгүй. Тийм боловч, юуны тухай ерөөл хэлүүлэх гэж байгааг тэр яаж мэднэ. Тийм байтал ямар ч бэлтгэлгүй, урьдаар бодоогүй, гэнэт тийм юмны тухай ерөөсүгэй гэж ноёноос айлдаж тулгахад ажиггүй сайхан ерөөж чадсан нь амаргүй хэрэг биз.

	Бас олноо өргөгдсөний хоёрдугаар (1912) онд мөн хошууны нутгийн хойд дундуур тавьсан Манжийн Алтай замын цэргийн өртөөнд харчинаас нүүж ирсэн ардууд, халх монголчуудыг манжаас салж, автономит засаг байгуулахад өртөөд буугдаж, өртөөнүүдийг захирч байсан залан Дониддорж хошуу ноён болж, ёслол найр наадам хийхэд Түшээт вангийн хошууны алдартай ерөөлч Гэлэгбалсанг урин ирүүлж ерөөлгөхдөө бас сорьсон байна. Үүнд тэрхүү ноён Дониддорж, ерөөлч Гэлэгбалсан бол барьсан хадаг дээрээ ном тавиад ярьж байгаа юм шиг ерөөдөг юм гэнэ билээ. Одоо түүнийг ерөөхөд нь архи, хадгийг тусгай хүнд бариулж, Гэлэгбалсанг сул зогсоон ерөөлгөе гэж хэлэлцэж шийдвэрлэсэн байжээ. Тэгээд Гэлэгбалсанд олбог дэвсэж, сул зогсоон, хажууд нь хундагатай архи, хадаг барьсан хүнийг зогсоожээ. Гэлэгбалсан ч ерөөлөө эхлэн хэлж байсаар, гэнэт хэсэгхэн зуур тасалдан түгдрэхэд сонсогчид юу болох нь вэ гэж, сэм жиг жуг хийлцэж байжээ. Гэтэл Гэлэгбалсан ташааны товчоо тэмтрэн имчиж, уг ерөөлөө залган авч хэлсэн нь урьдаас улам гоё хурц чадамгай удаанаар ерөөж, эцэст ноёны нохойг хүртэл магтан ерөөж байхын зуур сонсогчид нирхийтэл инээн байсан юм гэнэ. Тэгээд Гэлэгбалсан ерөөлөө дуусмагц хажуу дахь архи, хадгийг барьж байсан хүн, архи хадгаа Гэлэгбалсанд барьсанд аваад, ноёнд аваачиж барьжээ. Ноёноос Гэлэгбалсангийн эрдэм оюун билгийг магтан сайшааж баярлан, 50 лангийн ембүү мөнгө шагнажээ. Гэлэгбалсангийн ингэж ноёны нохойг магтаж байх үед олон хүн нирхийтэл инээсэн нь маш сонин зүйлийг хэлсэн байж болно. Учир нь ерөөл хэлж байхад хүмүүс дуу хурааж, чив чимээгүй сонсдог байтал, ингэж инээсэн нь ноёныг нохойтой холбогдуулж, жирийн сонсоход магтсан шиг түгдэрсэндээ болж далдуур утгаар шоглосон байж мэднэ гэлцэнэ. Энэхүү ерөөлийг сурвалжилбал олдох магадгүй юм.

	 

	ГЭЛЭГБАЛСАН, НИЙСЛЭЛ ХҮРЭЭНИЙ ГАНДАН ХИЙДИЙН УРИЛГААР ИРЖ ДОМЫН ЕРӨӨЛ ХЭЛСЭН НЬ

	Олноо өргөгдсөний тэргүүн он (1911)-д Түшээт вангийн хошууны алдартай ерөөлч Гэлэгбалсанг урин ирүүлж, домыг (хурлыг) ерөөлгөжээ. Энэ ерөөлд (дом) хурлын бүх байдлыг зураг мэт тодорхой гаргаж чадсанаас хосгүй сайн ерөөлч байна гэж магтагджээ. Гэлэгбалсан энэ ерөөлөө бичиж үлдээхдээ эцэст нь тэмдэглэснийг дурдъя:

	 

	"... Жич газар орон дахинд нэр алдар нь түгсэн

	Гадаад дотоодын эрдэм бүхнийг нэвтэрсэн

	Гавж Юнрэндорж таныхаа

	Гардаж хайрласан цагаан хадгийг хүртээд, 

	Гайхаж хөвийрч үлэмж их сагсуураад

	Галзуу согтуу мэт амны зоргоор бурсан минь

	Ганцаар хоёулан үзэж болгоогоод, 

	Галзуу солиу мэт болсон болбол

	Гал ус хоёрын нэгэнд хаяарай.

	Гайгүй ч юм уу гэвэл дэвтэрт агуулаарай" 

	 

	гэжээ. Мөн домын ерөөлийн дотор зуны цагийн нэгэн өдрийг магтаж хэлсэн нь:

	 

	"... Зузааны их буяны үйлдвэрийг

	Зуур замд нь саатуулалгүй гүйцэтгэгч

	Зуны цагийн туйлд хүрсэн

	Зургаан сарын шинийн дөрвөний

	Зуун мянган өлзий бүрдсэн өдөрт..." 

	 

	гэжээ.

	Мөн ерөөлийн дотор ардын жаргалант хангалттай амьдралыг хүсэх санал эрмэлзэл илэрсэн бадаг байна.

	 

	"... Хангай говийн нутаг нь цаг бүр өгнөж

	Хамгаалан захирсан албат нар нь өдөр бүр жаргаж, 

	Халгисан их буян нь улам улам оргилж

	Хан төрийн албыг тэнүүн сайхан өргөж, 

	Хазгай хилс албаны сүрд дарагдалгүй, 

	Хангалуун элбэг жаргаж байтугай"

	 

	гэжээ.

	 

	ГЭЛЭГБАЛСАН ТЭНГЭРЭЭС ХУР БОРОО ГУЙЖ ЕРӨӨЛ ХЭЛСЭН ТУХАЙ

	Гэлэгбалсан, нэгэн нутгийн алиа зантай залан Цэдэнсамбуу гэгчтэй насны багаасаа сайхан найзалсан байжээ. Гэлэгбалсан, залан Цэдэнсамбуу хоёр бол монгол, төвөд ном хэлэлцэх, үлгэр түүх ярилцах зэргээр бие биесээ тоож итгэлцсэн хүмүүс юм. Тэгээд Бадруулт төрийн гучин оны үес 1905 онд хошуу нутаг энгээрээ ихэд гандаж, огт бороо орсонгүй. Ардуудын зарим нь отор нүүдэл хийж, зарим нь бороо орохыг хүлээн байх үест Гэлэгбалсан, дээд газраас харах туслахгүй, арга ядахдаа тэнгэрээс хур бороо гуйж, ерөөл хэлье гэж залан Цэдэнсамбуутай зөвшиж хэлэлцэн, ... нэг булгийн усан дээр очиж цагаан эсгий дэвсэж, цай идээ тавьж, тэрхүү ерөөлөө улаан шугамтай цаасан дээр бичээд хэлжээ. Энэхүү ерөөлийн дотор ган гачгийн хүнд бэрхшээл тохиолдоход ард түмний зовлон гачигдал ямар байдгийг маш үнэнээр харуулж харь бус хошуунд отор нүүдэл хийж очиход феодалын нутаг бэлчээр эзэмшиж хавчигдуулан гачигдуулах зэргийг гарган дурдаж, тэнгэр өөд хэлсэн энэ бадгийг хэвээр сийрүүлбэл:

	 

	... Үүр цайхаас эхэлж, 

	Үеэ шархиртал тэнээд, 

	Үдээс хойшийн хэрд

	Өгүүлэх дуу ч үгүй болов

	Үдшийн хэвтшинд амрах эсэхийн төдийхөн боловч

	Үйлийн үрийн боловсрол биз ээ гэж

	Үнэмшин хатуужин чадахгүй, 

	Үдэд нь орхиод хэвтье гэтэл

	Үргэлж ижилссэн малаа

	Үхэж зовж байхад нь

	Үнэхээр сэтгэл түвдэхгүй, 

	Харийн хошуунд нүүе гэтэл

	Хавийн газруудад адилхан гэх, 

	Харчин этгээдэд очъё гэтэл

	Харьяат нутаг орноос хол

	Хааяа орж нутагласны нь

	Хал зэм ихээхэн гэх, 

	Харилцан найрамдалтайгаар нутаглая гэвч

	Хамжлага ардууд нь дурамжхан гэх, 

	Хаашаа ч хөдлөх аргагүй

	Харсаар байж доройтохыг

	Харж болгоож байгаа биз..."

	 

	гэжээ.

	 

	ГЭЛЭГБАЛСАН ЧУХАМ ЮУ ЮУНЫ ТУХАЙ ЕРӨӨЖ ЯВСНЫГ ТОДОРХОЙЛБОЛ

	1. Уул овоо тайх.

	2. Сур харвах.

	3. Наадам хийх.

	4. Найр хурим хийх

	5. Найрын сөн.

	6. Хөвүүн гэрлэх.

	7. Гүүний үрс хийх.

	8. Шинэ дуган равнайлж мялаах.

	9. Хутагт хувилгаадыг ширээнд залах.

	10. Дом хурал.

	11. Хур бороо гуйх.

	12. Бусад элдэв төрлийн ерөөл хэлдэг, үүнээс бичигдэж үлдээд, одоо илэрч олдсон ерөөл нь домын ерөөл, хур бороо гуйсан хоёр ерөөл гар бичмэлээр Улсын номын санд хадгалагджээ. Бусад ерөөл нь бичигдсэн боловч, одоо хэр олдоогүй. Гэвч сураг гарч байна. Гэлэгбалсан, томхон ерөөлөө бичиг үсгээр дэвтэрт бичиж байсан юм гэнэ билээ. Түүнийг нас барсан хойно энд тэнд дамжигдан явсаар, эцэст Мангалын Самдан гэгч, Эрдэнэдалай хийд гэж байсан (одоо Эрдэнэдалай сумын төв) суурины байшинд 1929 он хүртэл хадгалж байсныг мөн Самданы ах Дондогдорж бас тодорхой ярина. Тэрхүү Самдан энэ завсар бие баржээ. Гэлэгбалсангийн ерөөлийн гар бичмэл нэг хүнээс нөгөөд дамжин хадгалагдсаар байгаа юм.

	Гэлэгбалсангаар ерөөл заалгаж байсан Балдорж гэдэг, Гэлэгбалсанг нас барахад түүний монгол, төвөдөөр бичсэн олон ерөөлийг авсан гэдэг. Одоо хэр тэр Балдорж олдохгүй байна.

	 

	ГЭЛЭГБАЛСАНГИЙН ХАМГИЙН СҮҮЛД ХЭЛСЭН ЕРӨӨЛИЙН ТУХАЙ

	Олноо өргөгдсөний 12 дугаар (1922) онд Гэлэгбалсан 76 насандаа, Барь хамба ламыг ширээнд залсан тухай ерөөл хэлжээ. Гэлэгбалсан энэ ерөөлийг хэлэхэд түүний нас дээр гарсан, тэнхэл тамир муудсан байжээ. Тэгээд ерөөхийн өмнө нэг тагш архи халаалган ууж, дараа нь нэгэн аяга халуун цай уугаад, гадаа гарч хошууны тамгын газраас ирсэн хүний морины зүс байдлыг эргэцүүлэн үзэж ирээд, барьсан архи, хадгийг хүлээн авч зогсож байгаад ерөөлөө эхлэн хэлэхэд том гэрийн дотор цуглагчид цөм дуу чимээ хурааж, гадна гэрийн сөхсөн хаяагаар цугларсан олон ард чихэлдэн шавж чагнан харж байжээ. Гэлэгбалсан зогсож чадахаа байж, хоёр өвдгөөрөө сөхрөн сууж ерөөлөө хэлж байгаад сөхрөн сууж чадахаа больж, доош газар зүгээр сууж, ерөөлөө хэлж байгаад, хоёр гар нь архи, хадгаа барьж чадахаа болиод өөр хүнд хадаг, архийг бариулан өөрөө сул сууж, уг ерөөлөө хэлж байсан гэнэ. Ингэж олон янз хувирахад хэлэх ерөөлийн үгээ огт тасалдсангүй их л удаанаар ерөөж уяралтай сайхан зүйлүүдийг хэлсэн бөгөөд ламын эцэг эх, тамгын газраас ирсэн хүн, түүний унаж ирсэн морины байдал, цугларсан ард түмэн, мал сүрэг, идээ, өнө удаан жаргалтай энх төвшин байхыг маш сайхан гоёмсгоор хамгийн сүүлчийнхээ ерөөлийг хэлж, зөөлөрсөн сэтгэлтэй хөгшдийг уйлуулж, уг ерөөлөө дуусгасанд гэрт, гадаа сонсогчид бүгдээрээ: "Тэр бэлэг, ерөөл бат сайхан тогтох болтугай" гэж нэгэн зэргээр түрхэртэл хэлжээ.

	Гэлэгбалсан үүнээс хойш огт ерөөл хэлсэнгүй. Харин жижиг шүлэг, богино ерөөлүүдийг төвөдөөр тэмдэглэн бичиж суух болжээ. Энэ үеийн зарим хүн одоо амьд бий тул, асууж сурвалжилбал чухам юу юу гэж ерөөснийг хагас дутуу боловч олж болмоор байна.

	 

	ГЭЛЭГБАЛСАНГИЙН БИЕ, ТҮҮНИЙ ЕРӨӨЛ ХЭЛЖ БАЙХ БАЙДАЛ

	Олноо өргөгдсөний 5 дугаар (1915) онд Түшээт вангийн хошууны Дэлгэрхангай уулын ард, алтан даллагын наадам хийж, Гэлэгбалсангаар ерөөлгөж байхыг Чимид би нүдээр үзсэн юм. Тэр жил би 16 настай байсан. Тэр ерөөлч 70 настай байжээ. Тэгээд улаан халзан том гэрийн дотор лам, ноёд, түшмэд, бичээч, жинс отготон, энгийн ард, наадамчин хүртэл багтаж ядан суусан гэрт урт хадаг дээр үндсэн (модны) хултай айраг Гэлэгбалсанд өгснийг хүлээн аваад, босож байгаад их л олон үг удаан хэлж байсны дотор: "Өвгөн буурал багшийгаа залж, өнтэй цагийн наадмаа хийж..." гэж хэлсэн нь одоо миний санаанд тодорхой байна. Өөр юу ч үлдсэнгүй, тэр цагт сонирхсон ч үгүй. Гэлэгбалсангийн гар салга учир хултай айраг нь хадгаа дагаад дусалж байсан нь тодорхой санагдаж байна. Гэлэгбалсангийн биеийн байдал төлөвийн тухай хөгшдийн ярьсан нь миний тэр үед ажигласантай төлөв нийлэлцэнэ. Үүнд: Гэлэгбалсангийн бие дунд зэргийн цэцгэр өргөн налгардуу, магнай өргөн, нүдний харц зөөлөн бөгөөд гурвалжиндуу, зовхи нимгэн, хөмсөг өргөн, хамар ам, чих нь ихээхэн, гар салга (энэ нь төрөлх бус), хоолой сөөнгөдүү, дуу нь сулавтар удаан боловч бүрэн тодорхой сонстоно. Ерөөх үгийн дотор хуучин бичгийн хэлний үг олонтоо оролцон хэлэгдэнэ. Ерөөхөөс бусад цагт толгой холбох буюу цэцэлж огт ярихгүй, жирийн хүмүүсийн хэлэлцэхээс өөргүй, зан байдал маш номхон, шударга янзтай, ёсорхог, аливаа юмыг ажиглах сонсохдоо их л сэргэлэн соргог, заавал ойлгож авах буюу бусдад юм ярив ч заавал ойлгуулах шинжтэй байсан. Олон түмэнд ихээхэн нэр хүндтэй. Гэлэгбалсан гэж бараг нэрлэхгүй дэмч гуай гэх буюу аниа дэмч гуай гэж дуудна. Тоглоом наадамд дуртай, шатар, мягман тавихдаа сайн, урт богино дуу мэднэ. Заримыг дуулж чадна. Урт дуунуудын үгийг бараг бүрэн мэдэх хүн байжээ.

	 

	ГЭЛЭГБАЛСАН ЕРӨӨЛ ХЭЛЖ СУРАХ ТУХАЙ БУСДАД СУРГАСАН НЬ

	Мөн хошууны ерөөл сурах авьяастай шош Адъяа, Жийдгай Содномбалжир гэх зэрэг хүмүүсээс ерөөл зааж өгнө үү гэж гуйсанд Гэлэгбалсан хэлсэн нь: "... Та нар юуны урьд монгол бичиг сур, тэгээд төвд бичиг сур, чадвал хоёулыг сурах хэрэгтэй. Элдэв зүйлийн үлгэр туужийг уншиж чадах болох хэрэгтэй. Түүнээ бусдад ярьж сур, бусдын ярихыг сайнаар ойлгон сонс, ардын цэцэн зүйр зэрэг аман өгүүлэл оньсого олныг цээжилж, юм бүхнийг сур, чингэхгүйгээр олигтой ерөөлч болж чадахгүй, та нар юмыг сайн сураагүй, мэдээгүй байж айл буюу ус цасан дээр хүнтэй уулзаад, учир дүрсгүй яаран, толгой холбон урсгаж яриад байвал тусаар бага. Үг хэлний уран найруулга хүндгүй болж дампууран буурч, сүүлдээ хүнд төдий л сонирхолгүй, улиг домог болно. Энгийн цагт энгийн ёсоор ярьж чухам ерөөх цагтаа хамгийн сайн сайхан үгнүүдээ алдаа ташаагүйгээр хичээн хэлж сурах хэрэгтэй" гэж сургадаг байжээ. Цааш хэлсэн нь: "Би анх ерөөл сурахад надад зааж өгсөн хүнгүй, гагцхүү өөрийн идэвх оролдлого сонирхлын хүчээр ном зохиол, үлгэр, туужийг үргэлжлэн унших буюу ардын аман зохиол зэргийг олон олон уншиж судалсны ач үрээр, үүнчлэн аливаа юмыг нүдээр ажиглаж түүнийг бичиж хэлж чадах төлөвтэй болсноос ерөөл хэлж чадах болсон юм.

	Би анх ерөөл сурахыг оролдохдоо бага сага ерөөлийг цээжилж эхэлсэн боловч, олон ерөөл хэлсээр яваад, сүүлдээ урьдаар бичихгүй хэлж чадах болсон юм (Юмыг олон хэлээд байвал, бас хэлж сурдаг юм байна). Уг ерөөх юмны гол хэдэн зүйлийг урьдаар ухаандаа бодож байгаад эхэлбэл урт богино ч бол дуусгаж болдог юм. Би өөрийн дураар ерөөлч гэж сагсууран бурах боловч сайн муу, буруу зөв ямар болсныг надад хэлж өгдөггүй, сайн сайхан ерөөл хэлэв гэцгээдэг. Үүгээр би сайн ерөөлч болсон юм гэж биеэ тоодоггүй. Тэгж тоочиж ч болохгүй" гэж хэлдэг байжээ.

	 

	ГЭЛЭГБАЛСАНГИЙН ХАТУУЖИЛ

	Гэлэгбалсан, залуу насандаа амьдралаа дээшлүүлэхийн тулд жин тээх зэрэг ажилд оролцож явсаар, харин эцэст өр зээл алдаж хоосрон ядуурч элдэв гачигдал зовлон үзэж явсан нь түүний цаашдын амьдралд хатуужил сургамж өгчээ. Наад захын жишээ хэлэхэд өвлийн тэсгэм хүйтэнд малгай бүчлэхгүй явах, зуны цагт хол ойр аялан явахдаа өлсөх цангахгүй явж чадах нь онцгой тэсвэртэй юм. Хүний иддэг ямар ч юмыг цээрлэхгүй идэх, сурах, мэдэх, хийх гэсэн зүйлээ заавал бүтээдэг зэргийн зориг хатуужилтай нь чин үнэн гэж хамт явсан буюу сонссон хөгшид ярилцана.

	 

	ГЭЛЭГБАЛСАН НАС БАРСАН НЬ

	Алдартай ерөөлч Гэлэгбалсан, монгол, төвөд утга зохиолын номыг хорь гучин насны үеэс 77 нас хүртэл үргэлжлэн судалж, тэр үеийн нийгмийн ноёрхогчдын өмнө тохируулан ерөөхийн хамт, ардын чөлөөт жаргалант амьдралын энх тайвны цагийг зөгнөж, олон төрлийн сайхан ерөөл ерөөсөөр яваад олноо өргөгдсөний 13 дугаар (1923) онд Онгийн голын хойд хийдэд хувийн гэрт нас дээр гарч, хуучин архаг өвчин нь хүндэрсээр нас нөгчжээ. Яс хүүрийг нь мөн хийдийн Цоржийн уулын дэргэд Улаантолгой гэдэг газрын өлгийд хуучны ёсоор оршуулжээ.

